
L
ucía Novas despídese dunhas amigas 
e cruza o paso de cebra que separa a 
cafetaría Derby do baixo do Hotel Com-
postela, outrora Gran Hotel da capital 
de Galicia, no que hoxe gran parte da 
súa pranta baixa está ocupada por unha 
sucursal bancaria. Son as seis da tarde, 
vai calor e a luz de Santiago xa é laranxa. 
Entre o Derby, café case centenario de 
Compostela e a sucursal, aniña moito 
tempo pasado, moito cambio e tamén 
un chisco de decadencia. Novas consi-
dera a súa nova obra, Cervatos (Kalan-
draka, 2017), algo melancólica: “Un dos 
temas centrais do libro é o paso do tem-
po, falo dun non-tempo. Que de feito 
é algo que vivimos hoxe en día, onde 
parece que están os tempos mestura-
dos, pasado, futuro… collemos cousas 
de hai 20 anos, estéticas, modernas… 
Tamén está a velocidade dos nosos días 
que nos fai vivir moi rápido, perdidos no 
tempo. Hai unha cronía dentro do libro 
pero á vez unha simultaneidade de tem-
pos. Noto unha maneira de escribir nes-
te libro que quere achegarse ao espírito 
das vangardas, ó futurismo.”

Lucía Novas é do Bueu do setenta e 
nove. Licenciada en Filoloxía Galega 
pola Universidade de Vigo, leva no seu 
fardel premios como o Minerva, Uni-
versidade de Vigo, Rey Romero e Xohán 
Carballeira. O seu Cervatos acadou unha 
nominación a mellor libro de poesía na 
III Gala do Libro Galego deste 2018. 
Consideras entón Cervatos vangar-
dista?    Para min as vangardas sempre 
foron fonte de inspiración. Cecais do sé-
culo XX sexa o movemento co que me 
sinto máis próxima. Neses non-tempos 
está a infancia. Aparecen moitísimo 
esas referencias aos debuxos animados, 
aos contos infantís, a forma de escribir é 
próxima á infancia, xogos de palabras, 
trabalinguas… Hai unha infancia ao co-
mezo do libro, un pequeno relato, onde 
a canción é un elemento central xa que 
fala do paso do tempo e da nostalxia. 

Unha infancia mesturada coa vellez, co presente 
e coa simultaneidade de tempos. Creo que hoxe 
en día está este espírio de Peter Pan. Un espírito 
hedonista que nos intentan meter para que sexa-
mos consumistas e eternamente novos. 

Débelle polo tanto algo á sociedade consu-
mista?    O libro é unha crítica á sociedade de 
consumo pero á vez aproveita e asume o que lle 
inflúe na parte estética a sociedade de consumo. 
Están os dous polos.

Algunha razón para este título?    Falo do cerva-
to como a persoa que sempre se emociona, que 
se divirte, a persoa da infancia e da adolescencia. 
A parte fermosa de Peter Pan é que levemos ao 
neno sempre dentro, vénme á cabeza a película 
Hook que eu vin nos multicines de Pontevedra 
cando era nena. Tamén é a persoa que non quere 
sufrir, que escapa do temor e que remata como 
un ser desvalido, fráxil. O suxeito posmoderno 
foxe das emocións, tenlle medo ás emocións, 
aínda que sexan positivas. 

En Cervatos hai texturas de moitas orixes, un 
mundo moi plástico, iso é importante nunha 
artista, a amplitude de miras, de sensacións?    
Non ten por que. Simplemente a min me apaixo-
na como persoa a arte en xeral  e é o que puxen 
neste libro. Era un pouso que tiña, esa estética 
que eu atopaba no audiovisual, na música e nas 
artes plásticas, e despois facer un experimento. A 
partir desas imaxes, desas cancións concretas e 
do que a min me producía xerar palabras. 

Fálanos da música que hai dentro do libro.    
Ese libro que foi fermentando na miña cabeza 
pedíame dialogar coa música, emociónanme va-
rias pezas musicais e eu necesito de cando en vez 
novas pezas. Había unha serie de música que es-
coitaba nunha época e que me emocionaba tan-
to que precisaba pasalo á escrita, nalgúns casos 
esa música estaba acompañada por videoclips, 
noutros non. Detrás do libro habita unha playlist 
que, a pesares de que aínda non se pode ver na 
edición, eu a colguei na miña ficha na rede, na 
páxina da AELG, onde a carátula do libro. Esa foi 
a música que escoitaba mentres eu escribía o li-
bro. Hai moitos videoclips detrás deses poemas. 
Hai moitas cancións de Summer Camp, de Sonic 
Youth…

Cervatos é un libro que nos achega dalgunha 
maneira á infancia. Evocas imaxes propias 
dela, peneiraches na túa propia nenez para 
facer o poemario?    Eu cando escribo non son 

racional, traballo moito co subcons-
ciente. Non decido racionalmente o 
que vou escribir, antes de escribir un 
libro algo se crea no meu cerebro, du-
rante moito tempo, e necesito botalo 
fóra…

Como un espazo propio?    Si, como 
unha atmosfera. Coma se os estímulos 
que vou vivindo, as cousas que vou ven-
do, se me fosen elaborando no meu ce-
rebro, facendo unha estética. Para min 
a poesía é unha necesidade porque hai 
un momento no que me sinto moi car-
gada con iso e preciso botalo fóra. En 
realidade levaba anos cunha estética 
na cabeza que por motivos persoais 
de tema familiar, varias mortes que de 
feito penso que acabaron influíndo no 
libro, non puiden sacar. Preciso de tran-
quilidade para escribir. Cando xa por 
fin consigo comezar a escribir o libro 
xa non é ese libro, houbo un novo se-
dimento que se puxo por riba. Digamos 
que hai un libro que non dei sacado ou 
que non sacarei nunca. Cando o boto 
para fóra é unha necesidade irracional, 
é falar co subconsciente. 

Recréaste marabillosamente na de-
cadencia, nesa especie de encanto 
do “ferruxe do parque de atrac-
cións”. Como chegas a concebir esa 
idea e atrativo polo obxecto de con-
sumo?    En realidade para min escribir 
poesía é procurar a esencia da beleza, 
mais eu a beleza non a atopo conven-
cional, no que todo o mundo considera 
beleza. Hai cousas moi tráxicas e deca-
dentes nas que atopo poesía e beleza 
extrema. Decateime de que arredor de 
min había obxectos de consumo que a 
min me achegaban unha beleza forte, 
tan grande como algunha obra artís-
tica. Cervatos é unha homenaxe a esa 
beleza que nos rodea nas pequenas 
cousas, nas cousas efémeras e super-
ficiais, pero eu teño asumido que me 
gustan. O da decadencia sempre foi 
unha obsesión. Estiven pensando estes 
días que xa dende nena debín ser moi 
rara porque me encantaba todo o de-
cadente, todo o do pasado. Volvín ver 
a película Sempre Xonxa, que puxen 
aos meus alumnos, e volvín verme con 
7 anos. Por que aquilo me daría tanta 
pena? Porque todo o que me contaba  
a miña nai de como era a súa infan-
cia na aldea, de como miña nai sentía 
esa perda dese mundo. A min dábame 
unha pena infinita, cando Virutas chega 
a casa e está toda decaída eu como es-
pectadora sentía mágoa. É algo que vai “Eu cando escribo non son 

racional, traballo moito 
co subconsciente”

sempre comigo. Igual tería que ir a un 
psicólogo… —Lucía ri—.

Ou seguir creando. Escoitándote 
evócaseme Scott Fitzgerald e o seu 
“mundo perdido”, cando lembramos 
unha época con nostalxia porque 
vai nesa matria da infancia. Falas da 
figura da avoa, dos maiores, hai un 
poema que me tocou bastante —leo 
Refulxor do estrano, da transgresión, 
das laranxas, as pugas, as pétalas no 
vento (...), na páxina 28 do libro—    
Digamos que é a miña complicación 
como persoa. 

Por que?    Gústanme cousas moi dife-
rentes na vida, hai xente que me coñece 
por un ámbito e non lle cadra que me 
gusten outras cousas que eles aborre-
cen. Hai infinidade de cousas que me 
estimulan na vida, que me encantan e 
que en si poden parecer contraditorias. 
Para min é marabillosa a miña relación 
coa avoa dende nena, desa avoa en 
concreto, da miña avoa paterna, Carme, 
e o seu mundo dos cuartos de costura, 
dos botóns, das agullas, das teas, que 
está moi detrás do libro.

“Cervatos é unha homenaxe 
a esa beleza que nos rodea 

nas pequenas cousas, 
nas cousas efémeras e 

superficiais, pero eu teño 
asumido que me gustan. O 
da decadencia sempre foi 

unha obsesión”

Falas no libro do encaixe, da la, das teas. Un 
pasea polo libro saltando de poema e poema 
e cada exemplo é comparable a unha mostra 
de teas, tamén de xeito psicolóxico.    A avoa 
cosía moito para casa, gustáballe moito coser, 
tiña un cuarto adicado para iso, o cuarto de cos-
tura que aínda existe na actualidade. Para min 
ese cuarto era un paraíso con aqueles retallos de 
teas diferentes, aquelas caixas cheas de botóns, 
os carretos dos fíos, en xeral sempre me fascinou 
todo o táctil. O tacto é unha cousa marabillosa 
dos tecidos. Nese poema que destacas falo da 

nostalxia pola miña avoa, que está en-
ferma de alzheimer e sei que non vai es-
tar moito tempo máis con nós. No libro 
a melancolía enténdese como unha 
despedida das persoas importantes da 
miña vida. O libro non é melancólico en 
si, ten que ver coa perda de certas per-
soas coas que xa non podo tratar.

Tamén outorgas voz ao que trans-
gride.    Gústame o  mundo transgresor, 
o mundo nocturno da transgresión na 
arte e a música. Poden parecer cousas 
que non teñen nada que ver pero pui-
den mesturar eses 2 mundos.

Na obra transmites un xeito de amor 
rápido, impulsivo.    Eu en xeral va-
loro o concepto do desexo. O desexo 
auténtico, non os convencionalismos 
ou os mundos de cartón-pedra ou a 
obriga de ter unha parella, senón o 
sentimento amoroso, pasional. Marca 
bastante a miña obra. Paréceme unha 
emoción poderosa que nos pode dar 
moita felicidade pero á vez, neste mun-
do posmoderno, na miña xeración e o 
seu culto ao hedonismo e o medo ás 
emocións e ás frustracións, hai moita 

xente que foxe do amor. Retrato esas 
relacións amorosas da miña xeración 
que por unha banda tentan fuxir dos 
convencionalismos dos nosos pais, ter 
parella e estar con esa persoa toda a 
vida aínda que xa non esteas namorada 
e esas historias, pero por outra tamén 
está influído sen darse conta pola pos-
modernidade. O capitalismo quere que 
nos sintamos individuais, individua-
listas, sen ter eses afectos. O medo á 
frustración acábanos facendo seres con 
medo a todo, case inválidos. 

É necesario ese amor para a crea-
ción literaria?    Como dicía Pessoa, “o 
poeta é un finxidor, finxe tan completa-
mente que ata finxe que é dor a dor que 
de verdade sente”. O que ti ves ao teu 
redor, a xente próxima, todo acaba in-
fluíndo na escrita. Todo o que absorbo 
e percibo é susceptible de ser volcado 
no poemario. 

Traballas a creación diariamente?    
Non, para nada, é irracional.

Non tes un horario fixo ou un tempo 
determinado ao día para escribir?    
Non, a min a liberdade gústame moito 
—Lucía ri—. A poesía é unha liberación, 
se fose unha obriga non tería razón de 
ser para min. De feito cando acabo de 
plasmalo síntome bastante ben, logo 
no proceso e no pulido, que é longo, xa 
non o paso tan ben. 

Cres que esa beleza que pode ter unha artis-
ta dentro pode acabar facéndolle mal se non 
a saca ou a expresa?    Que eu leve beleza den-
tro creo que me queda moi grande. Os artistas 
que eu valoro considero que si que levan unha 
beleza dentro que conseguen expresar.

O que non é belo hoxe pode ser arte?    Cla-
ro, mais ten que producir unha emoción. Non 
ten que ser exactamente o que consideremos 
beleza pero si chegar a estremecerte dalgunha 
maneira, algo que nos eleve por riba do cotiá, 
iso é a arte.

En Cervatos hai milleiros de conceptos mais 
tamén hai un aparente fío que cruza as pá-
xinas do libro. Cal é a túa idea dese fío con-

dutor do poemario?    O relato ten que 
construílo o lector. Eu falo cun lector 
implícito, como dende un collage. O 
lector ten que indagar neses retallos 
para ver o relato. Hai unha historia de 
varios tempos, hai unha historia de 
amor, unha despedida de moitas cou-
sas, hai nunha chegada á idade adulta. 
A única pista que podo dar é que come-
za na infancia e remata no final da vida. 

Inflúeche ou axuda dalgunha manei-
ra o trato coa mocidade, o ser profe-
sora, á hora de escribir?    Non, para 
min son dous compartimentos da vida 
totalmente separados. Como profeso-
ra tamén valoro moito o mundo da in-
fancia e da adolescencia. Gústanme os 
adolescentes, aínda que todo o mundo 
os aborreza. Na infancia e na adoles-
cencia é cando somos máis nós mes-
mos, cando temos a capacidade de en-
tusiasmarnos, de que todo é novo, de 
que temos ganas de facer mil cousas. 
Dou importancia a todos os meus re-
cordos desa época e tratar con persoas 
desa idade, recalco persoas porque 
hoxe hai xente que nin as toma como 
tal.  Estimo tanto esa época da vida que 
moitas veces penso como era eu neses 
quince anos para ver se traizoei a esa 
rapaza. Non quero traizoar a esa rapaza 
de quince anos.

Algunha vez a traizoaches?     —Lucía 
toma unha pausa longa—: Non. 

““(...) valoro o concepto do 
desexo. O desexo auténtico, 
non os convencionalismos 
ou os mundos de cartón-
pedra ou a obriga de ter 

unha parella, senón o 
sentimento amoroso, 

pasional. Marca bastante a 
miña obra.”

A poesía de Novas revístese sempre dun significado 
impresivo que cómpre, libremente, codificar desde as 
fronteiras dunha linguaxe que, como en María Mariño, 
se dinamitan. E revélase así ou, se se quer, poténciase 
este extremo establecendo unha dinámica particular 
que abraza o símbolo do cervato, vinculado tamén coa 
poesía e a música: a cría do cervo, fráxil e fermosa, loxi-
camente dependente da nai e da manda, é un ser un 
tanto desvalido e, talvez, inocente. Contra esa lectura, 
ou talvez, sobre esa lectura érguese este libro.

RAMÓN NICOLAS en Fugas, La Voz de Galicia

